
তথ্যবিবরণী                                                                                                        নম্বর: ১২৪০ 
রবিদাস সম্প্রদায়ের বৈষম্য দূর করে জীবনমান উন্নয়নে সরকার কাজ করবে
                                                                       --নাহিদ ইসলাম
ঢাকা, ২৫ আশ্বিন (১০ অক্টোবর):
কোনো উস্কানিতে কান না দিয়ে সবাই মিলে মিশে নতুন বাংলাদেশ গড়ার চেষ্টা করতে হবে। রবিদাস সম্প্রদায়ের বৈষম্য দূর করে শিক্ষা, স্বাস্থ্য-সহ জীবনমান উন্নয়নে সরকার কাজ করবে।
আজ দুর্গাপূজা উপলক্ষ্যে ওয়ারীতে রবিদাস পাড়ায় রবিদাস জিউ মন্দির পরিদর্শনকালে উপদেষ্টা এ কথা বলেন।
রবিদাস সম্প্রদায়ের নেতৃবৃন্দ জনান, তারা উচ্ছেদ আতঙ্কে আছেন। এ সময় তারা সমাজের বিভিন্ন ক্ষেত্রে প্রতিনিধিত্ব দাবি করেন।
উপদেষ্টা বলেন, বিগত ১৬ বছরে ফ্যাসিস্ট সরকার যে নির্যাতন চালিয়েছে তার শিকার সকল সম্প্রদায়ের মানুষ হয়েছে। তাই সকলের ধর্মীয় অধিকার নিশ্চিত করতে একসাথে কাজ করতে হবে। সমাজের সর্বস্তর থেকে যদি আমরা বৈষম্য দূর করতে না পারি তাহলে প্রকৃত স্বাধীনতা এবং গণতন্ত্র অর্জন সম্ভব হবে না।
নাহিদ ইসলাম বলেন, রবিদাস সম্প্রদায়ের নিজস্ব ইতিহাস, ঐতিহ্য এবং সংস্কৃতি রয়েছে। রাষ্ট্র এবং সামাজিক কাঠামোতে কী ভাবে তাদের প্রতিনিধিত্ব নিশ্চিত করা যায় সে বিষয়ে ভাবতে হবে। তাদের সামাজিক এবং অর্থনৈতিক উন্নয়ন ঘটানোর ব্যবস্থা করতে হবে বলেও তিনি মন্তব্য করেন।
#
জসীম/মেহেদী/রফিকুল/শামীম/২০২৪/২১৫৫ঘণ্টা

দুর্গাপূজা অশুভ শক্তিকে পরাজিত করে শুভ শক্তিতে রূপান্তরিত করবে
                                                           ----পার্বত্য উপদেষ্টা 

রাঙ্গামাটি, ২৫ আশ্বিন (১০ অক্টোবর): 
পার্বত্য চট্টগ্রাম বিষয়ক উপদেষ্টা সুপ্রদীপ চাকমা বলেছেন, দুর্গাপূজা হলো সর্বজনীন উৎসব। দুর্গাপূজা অশুভ শক্তিকে পরাজিত করে শুভ শক্তিতে রূপান্তরিত করবে। 
আজ রাঙ্গামাটি সদরের তবলছড়ি লঞ্চঘাট সংলগ্ন শ্রী শ্রী রক্ষা কালি মন্দিরে শারদীয় দুর্গাপূজা অনুষ্ঠান পরিদর্শন শেষে আয়োজিত আলোচনা অনুষ্ঠানে প্রধান অতিথির বক্তব্যে পার্বত্য উপদেষ্টা এসব কথা বলেন। 
উপদেষ্টা সুপ্রদীপ চাকমা আরো  বলেন,  অন্তর্বর্তীকালীন সরকার জাতি-ধর্ম-বর্ণ-গোষ্ঠী নির্বিশেষে  সকলের ভাগ্য উন্নয়ন এবং সমান অধিকার সুনিশ্চিত করতে কাজ করে যাচ্ছে। তিনি শারদীয় দুর্গাপূজা উৎসবে সকলের শান্তি, কল্যাণ ও সমৃদ্ধি কামনা করেন। তিনি বলেন, পূজা উৎসব উদ্‌যাপনে বাংলাদেশের আইন-শৃঙ্খলা বাহিনী  সার্বিক নিরাপত্তা নিশ্চিত করবেন। আমাদের চেতনাকে এমনভাবে জাগাতে হবে পূজার সময় মন্দিরগুলোতে  যেন আর পাহারা দিতে না হয়। আমরা সবাই শান্তিপূর্ণভাবে বসবাস করতে চাই।
এ সময় পার্বত্য চট্টগ্রাম বিষয়ক মন্ত্রণালয়ের যুগ্মসচিব কঙ্কন চাকমা, রাঙ্গামাটি জেলার পুলিশ সুপার ড. এস এম ফরহাদ হোসেন, রাঙ্গামাটি সদর উপজেলা পূজা উদ্‌যাপন কমিটির সভাপতি বিমল কান্তি দে ও সেক্রেটারি সুব্রত দে-সহ জেলা ও উপজেলা প্রশাসনের কর্মকর্তাবৃন্দ ও সুধীজন উপস্থিত ছিলেন।

#

রেজুয়ান/মেহেদী/রফিকুল/আব্বাস/২০২৪/১৭৪৬ ঘণ্টা 

তথ্যবিবরণী                                                                                                        নম্বর: ১২৩৮
ধর্মীয় সম্প্রীতি বজায় রাখতে পারলে সমৃদ্ধিশালী বাংলাদেশ গড়ে তোলা সম্ভব
                                                        -প্রাথমিক ও গণশিক্ষা উপদেষ্টা
ঢাকা, ২৫ আশ্বিন (১০ অক্টোবর):
প্রাথমিক ও গণশিক্ষা উপদেষ্টা অধ্যাপক ডা. বিধান রঞ্জন রায় পোদ্দার বলেছেন , বাংলাদেশ সাম্প্রদায়িক সম্প্রীতির দেশ। দীর্ঘদিন ধরে সম্প্রীতির বন্ধনে আবদ্ধ হয়ে বাংলাদেশের মানুষ বসবাস করে আসছে। হিন্দু-বৌদ্ধ-খ্রিষ্টান মুসলমান তাদের নিজ নিজ ধর্মীয় অনুষ্ঠান উৎসবের মতো করে পালন করে আসছে। সমাজে কিছু দুষ্কৃতিকারী থাকে। যদি আমরা সামাজিক সম্প্রীতি ধরে রাখতে পারি তাহলে দুষ্কৃতিকারীরা ক্ষতি করতে পারবে না। আমরা ধর্মীয় সম্প্রীতি বজায় রেখে যদি সাংস্কৃতিক ঐতিহ্য ধরে রাখতে পারি তাহলে সমৃদ্ধিশালী বাংলাদেশ গড়ে তোলা সম্ভব।
উপদেষ্টা আজ শারদীয় দুর্গাপূজা উপলক্ষ্যে ঢাকার খিলগাঁওস্থ তিলপাড়ায় শ্রী শ্রী হরি সংঘ দেব মন্দিরে  পূজামণ্ডপ পরিদর্শন শেষে সমবেত ভক্ত ও পূজারিদের উদ্দেশে এসব কথা বলেন।
অনুষ্ঠানে অন্যান্যের মধ্যে পূজা উদ্‌যাপন কমিটির সভাপতি বিমান বিহারী তালুকদার বক্তব্য রাখেন। সাধারণ সম্পাদক নারায়ণ চন্দ্র ভৌমিকসহ অন্যান্যরা এ সময় উপস্থিত ছিলেন।
#
জাহাঙ্গীর/মেহেদী/রফিকুল/শামীম/২০২৪/২১০০ ঘণ্টা


তথ্যবিবরণী                                                                                                        নম্বর: ১২৩৭
ডোম জনগোষ্ঠীর সার্বিক নিরাপত্তার দায়িত্ব সরকারের
                                             -নাহিদ ইসলাম
ঢাকা, ২৫ আশ্বিন (১০ অক্টোবর):
তথ্য ও সম্প্রচার উপদেষ্টা মোঃ নাহিদ ইসলাম বলেছেন, ডোম জনগোষ্ঠীর দীর্ঘদিনের অনেক বঞ্চনা রয়েছে। আমরা আপনাদের কথা শুনব, আপনাদের জন্য কাজ করতে চাই। ডোম জনগোষ্ঠীর সার্বিক নিরাপত্তার দায়িত্ব সরকারের।
আজ সূত্রাপুরের পোস্তগোলা শ্মশান ঘাটে দুর্গাপূজা উপলক্ষ্যে একতা ডোম সমাজ যুব পূজা কমিটি আয়োজিত সভায় তথ্য ও সম্প্রচার উপদেষ্টা মোঃ নাহিদ ইসলাম এসব কথা বলেন।
উপদেষ্টা বলেন, ডোম জনগোষ্ঠী যেভাবে আমাকে সন্তান হিসেবে গ্রহণ করলেন তার জন্য আমি কৃতজ্ঞ। নতুন বাংলাদেশের জন্য আমরা যেভাবে কাঁধে কাঁধ মিলিয়ে লড়াই করেছি সেভাবেই সামনের দিনগুলোতে কাজ করে যাব। বাংলাদেশের মানুষকে সেবা করা আমাদের প্রধান দায়িত্ব ও কর্তব্য। আমাদের দেশে নানা ধর্ম-বর্ণের জনগোষ্ঠী রয়েছে। সকলের অধিকার নিশ্চিত করার মাধ্যমে বৈষম্যহীন বাংলাদেশ গড়ার স্বপ্ন আমরা দেখছি। 
নাহিদ ইসলাম বলেন, গত ৫০ বছরে আমাদের মধ্যে অনেক ভেদাভেদ, বৈষম্য, বঞ্চনা তৈরি হয়েছে। আমরা চাই সামনের দিনগুলোতে সকল বৈষম্য, বঞ্চনা, ভেদাভেদ দূর করে সমমর্যাদার বাংলাদেশ গড়ে তুলতে, যেখানে সকলের নাগরিক অধিকার থাকবে। দিনশেষে দেশটা আমাদের সকলের, এদেশে আমরা মিলেমিশে থাকব। ফলে আমাদের প্রতিবেশী বিভিন্ন সম্প্রদায়ের যে জনগোষ্ঠী রয়েছে তাদের সুবিধা অসুবিধা দেখা আমাদের সকলেরই কর্তব্য। 
সভায় ডোম জনগোষ্ঠী-সহ দেশের সকল সনাতন ধর্মাবলম্বীদের শারদীয় দুর্গাপূজার শুভেচ্ছা জানিয়ে উপস্থিত ডোম সম্প্রদায়ের জনগণকে মিষ্টিমুখ করান উপদেষ্টা।
আলোচনা সভায় ডোম জনগোষ্ঠীর স্থানীয় নেতৃবৃন্দ উপস্থিত ছিলেন।
#
জসীম/মেহেদী/রফিকুল/শামীম/২০২৪/২০৪৪ ঘণ্টা


তথ্যবিবরণী                                                                                                        নম্বর: ১২৩৬

দেশের ভাবমূর্তি রক্ষা ও উজ্জ্বল করার দায়িত্ব সকলের 
                                                   -ধর্ম উপদেষ্টা
ঢাকা, ২৫ আশ্বিন (১০ অক্টোবর):
ধর্ম উপদেষ্টা ড. আ ফ ম খালিদ হোসেন বলেছেন, এদেশ আমাদের সকলের। দেশের ভাবমূর্তি রক্ষা ও উজ্জ্বল করার দায়িত্বও সকল ধর্মের মানুষের।
আজ শারদীয় দুর্গাপূজা উপলক্ষ্যে রাজধানীর বনানী পূজামণ্ডপ পরিদর্শন শেষে সমবেত ভক্ত ও পূজারিদের উদ্দেশে শুভেচ্ছা বক্তৃতায় উপদেষ্টা এসব কথা বলেন।
ধর্ম উপদেষ্টা বলেন, আমরা একটি পরিবারের মতো। আমাদের সকলের সাংবিধানিক অধিকার সমান। দেশের ভাবমূর্তি যাতে নষ্ট না হয় সেবিষয়ে আমাদেরকে সতর্ক ও দায়িত্বশীল হতে হবে। তিনি বলেন, শারদীয় দুর্গোৎসব নির্বিঘ্ন করতে সকল ধরনের নিরাপত্তামূলক ব্যবস্থা গ্রহণ করা হয়েছে। পূজামণ্ডপের নিরাপত্তায় পুলিশ, আনসার-ভিডিপি, সেনা, নৌ ও বিমানবাহিনীকে প্রয়োজনীয় নির্দেশনা দেওয়া হয়েছে। এছাড়া, ধর্ম বিষয়ক মন্ত্রণালয়ে নিয়ন্ত্রণ কক্ষ চালু করা হয়েছে। কোনো দুর্বৃত্ত পূজামণ্ডপে হামলা কিংবা প্রতিমা ভাঙচুর করতে আসলে তাদেরকে আটক করে আইন-শৃঙ্খলা বাহিনীর হাতে সোপর্দ করতে হবে। সরকার প্রচলিত আইনে এই দুর্বৃত্তদেরকে সর্বোচ্চ শাস্তির বিধান করবে।
উপদেষ্টা আরো বলেন, আমাদের অন্তর সংকীর্ণ। আমরা সকলেই প্রচণ্ড রকম আত্মকেন্দ্রীক। আমরা অন্যদেরকে আমাদের অন্তরে স্থান দিতে পারি না। আমাদের অন্তরকে বড় এবং দৃষ্টিভঙ্গিকে প্রসারিত করতে হবে। আমাদের পারস্পরিক সৌহার্দ্য ও সম্প্রীতি বাড়াতে হবে। তিনি বলেন, বাংলাদেশ বহু ধর্ম ও গোত্রের মানুষের সমন্বয়ে একটি বৈচিত্র্যময় দেশ। একটি বাগানে নানা প্রজাতির ফুল থাকলে বাগানটি যেমন দৃষ্টিনন্দন ও বৈচিত্র্যময় হয়ে উঠে। বাংলাদেশও ঠিক মুসলিম, হিন্দু, বৌদ্ধ, খ্রিষ্টান, জৈন ও ক্ষুদ্র নৃগোষ্ঠীর সম্মিলনে বৈচিত্র্যময়। আমরা এই সৌন্দর্যকে লালন করতে চাই। আমরা পারস্পরিক সৌহার্দ্য ও সম্প্রীতিকে দৃঢ় করতে চাই।
উপদেষ্টা বলেন,  সশস্ত্র মুক্তিযুদ্ধের মাধ্যমে আমরা স্বাধীনতা অর্জন করেছি। আমাদের সকলের অধিকার সমান। ধর্মচর্চা, ধর্ম পালন ও ধর্ম অনুশীলন আমাদের সাংবিধানিক অধিকার। এই অধিকার সমুন্নত রাখতে সরকার বদ্ধপরিকর।
এ সময় স্বরাষ্ট্র মন্ত্রণালয়ের জননিরাপত্তা বিভাগের সিনিয়র সচিব ড. মোহাম্মদ আবদুল মোমেন,  ধর্মসচিব মুঃ আঃ হামিদ জমাদ্দার, গুলশান বনানী পূজা ফাউন্ডেশনে সাধারণ সম্পাদক অসীম কুমার 
জোয়ার্দার-সহ পূজা উদ্‌যাপন কমিটির নেতৃবৃন্দ উপস্থিত ছিলেন।
#
সিদ্দীক/মেহেদী/রফিকুল/শামীম/২০২৪/১৯৫৬ ঘণ্টা
 

তথ্যবিবরণী                                                                                                        নম্বর: ১২৩৫
সকল ধর্মের মানুষের সাংবিধানিক অধিকার রক্ষায় সরকার বদ্ধপরিকর
                                                                 -পররাষ্ট্র উপদেষ্টা
ঢাকা, ২৫ আশ্বিন (১০ অক্টোবর):
দেশে সকল ধর্মের মানুষের সাংবিধানিক অধিকার রক্ষায় এবং সাম্প্রদায়িক সম্প্রীতি বজায় রাখতে সরকার বদ্ধপরিকর বলে জানিয়েছেন পররাষ্ট্র উপদেষ্টা মো. তৌহিদ হোসেন। তিনি বলেন, সকল সম্প্রদায়ের মানুষ বাংলাদেশের নাগরিক। সবার অধিকার সমান। এ অধিকার সাংবিধানিকভাবে স্বীকৃত। এ অধিকার রক্ষা করতে এবং সাম্প্রদায়িক সম্প্রীতি বজায় রাখতে সরকার বদ্ধপরিকর।
আজ রাজধানীর ঢাকেশ্বরী মন্দিরে সনাতন ধর্মাবলম্বীদের সাথে শারদীয় দুর্গাপূজার শুভেচ্ছা বিনিময় শেষে পররাষ্ট্র উপদেষ্টা এসব কথা বলেন।
পররাষ্ট্র উপদেষ্টা বলেন, কোনো সম্প্রদায়কে ধর্মীয় কারণে অত্যাচার-নির্যাতন করা যাবে না। এ ধরনের কোনো ঘটনা যদি ঘটে তাহলে অপরাধীদেরকে বিচারের সম্মুখীন করা হবে। তিনি বলেন, আমরা কোনো অপরাধকে কখনোই সমর্থন করব না, কোন অপরাধীকে বিচারের আওতার বাইরে থাকতে দিব না। 
 সনাতন ধর্মাবলম্বীদের উদ্দেশে তিনি আরো বলেন, আপনারা নিশ্চিন্ত থাকতে পারেন। নিরাপত্তা ব্যবস্থা জোরদার করা হয়েছে। আইনশৃঙ্খলা রক্ষাকারী বাহিনী কাজ করছে। সারা দেশে ভলান্টিয়াররা সনাতন ধর্মাবলম্বীদের সাথে মিলে কাজ করছেন যেন কোথাও কোনো দুর্বৃত্ত সমস্যা সৃষ্টির সুযোগ না পায়।
#
কামরুল/মেহেদী/রফিকুল/শামীম/২০২৪/১৮৪০ ঘণ্টা
 

তথ্যবিবরণী                                                                                                     নম্বর: ১২৩৪

দুর্গাপূজার দশমী পর্যন্ত বিশেষ নিরাপত্তা ব্যবস্থা থাকবে
                                            ---স্বরাষ্ট্র উপদেষ্টা

ঢাকা, ২৫ আশ্বিন (১০ অক্টোবর): 
স্বরাষ্ট্র উপদেষ্টা লেফটেন্যান্ট জেনারেল মোঃ জাহাঙ্গীর আলম চৌধুরী (অব.) বলেছেন, দুর্গাপূজার দশমী অর্থাৎ আগামী রবিবার পর্যন্ত সারা দেশে বিশেষ নিরাপত্তা ব্যবস্থা থাকবে। এরপরও চলমান নিরাপত্তা ব্যবস্থা বজায় রাখা হবে।
উপদেষ্টা রাজধানীর ঢাকেশ্বরী জাতীয় মন্দির পূজামণ্ডপ পরিদর্শনকালে মহানগর সর্বজনীন পূজা কমিটি আয়োজিত এক আলোচনা সভায় প্রধান অতিথির বক্তব্যে এসব কথা বলেন। 
উপদেষ্টা বলেন, বাংলাদেশের সাড়ে ১৭ কোটি লোক ৩৬৫ দিনই নিরাপদে থাকবে। বাংলাদেশের সকল নাগরিকের ৩৬৫ দিনের নিরাপত্তা দেয়ার দায়িত্ব আমাদের এবং আমরা নিরলসভাবে সে প্রচেষ্টায় নিয়োজিত আছি। 
জাহাঙ্গীর আলম বলেন, আমাদের অন্তর্বর্তীকালীন সরকার এবার পূজার জন্য সবচেয়ে বেশি ৪ কোটি টাকা বরাদ্দ দিয়েছে। চলমান দুর্গাপূজায় সারা দেশে কোথাও কোনো অপ্রীতিকর ঘটনা ঘটেনি। এ বিষয়ে বাংলাদেশ পূজা উদ্‌যাপন পরিষদের মহাসচিব সন্তোষ শর্মা-সহ অন্যান্য নেতৃবৃন্দ একমত পোষণ করেছেন।
স্বরাষ্ট্র উপদেষ্টা আরো বলেন, এবার দুর্গাপূজা নির্বিঘ্নে ও শান্তিপূর্ণভাবে অনুষ্ঠানের লক্ষ্যে পুলিশ, র‌্যাব ও আনসারের পর্যাপ্ত সদস্যদের পাশাপাশি সীমান্তে বিজিবি মোতায়েন করা হয়েছে। এছাড়া প্রয়োজনীয় সংখ্যক সশস্ত্র বাহিনীকে ম্যাজিস্ট্রেসি ক্ষমতা দিয়ে মোতায়েন করা হয়েছে।
অনুষ্ঠানে বক্তৃতা করেন বাংলাদেশ পূজা উদ্‌যাপন পরিষদের সাধারণ সম্পাদক সন্তোষ শর্মা ও মহানগর সর্বজনীন পূজা কমিটির সভাপতি জয়ন্ত কুমার দেব। এ সময় অন্যান্যের মধ্যে উপস্থিত ছিলেন ঢাকা মেট্রোপলিটন পুলিশ কমিশনার মোঃ মাইনুল হাসান এনডিসি, বাংলাদেশ পূজা উদ্‌যাপন পরিষদের সভাপতি বাসুদেব ধর ও মহানগর সর্বজনীন পূজা কমিটির সাধারণ সম্পাদক ড. তাপস চন্দ্র পাল প্রমুখ। 
উপদেষ্টা পরে রাজধানীর ফার্মগেটে সনাতন সমাজ কল্যাণ সংঘ আয়োজিত খামারবাড়ি কৃষিবিদ পূজামণ্ডপ পরিদর্শন করেন। 
#

ফয়সল/মেহেদী/রফিকুল/আব্বাস/২০২৪/১৭৪৬ ঘণ্টা

তথ্যবিবরণী                                                                                                     নম্বর: ১২৩৩

কোভিড-১৯ সংক্রান্ত সর্বশেষ প্রতিবেদন

ঢাকা, ২৫ আশ্বিন (১০ অক্টোবর): 
	স্বাস্থ্য অধিদপ্তরের তথ্যানুযায়ী গতকাল বুধবার সকাল ৮টা থেকে আজ বৃহস্পতিবার সকাল ৮টা পর্যন্ত ২৪ ঘণ্টায় দেশে ২ জনের শরীরে করোনা সংক্রমণ পাওয়া গেছে। এ সময় ৩৪ জনের নমুনা পরীক্ষা করা হয়েছে। নমুনা পরীক্ষার বিপরীতে রোগী শনাক্তের হার ৫ দশমিক ৮৮ শতাংশ। 
	গত ২৪ ঘণ্টায় কোভিড-১৯ আক্রান্ত হয়ে কেউ মারা যায়নি। এ পর্যন্ত ২৯ হাজার ৪৯৯ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ২০ লাখ ১৯ হাজার ১৩৪ জন। 
#

দাউদ/মেহেদী/রফিকুল/আব্বাস/২০২৪/১৭১৩ ঘণ্টা

তথ্যবিবরণী                                                                                                       নম্বর : ১২৩২


টেলিভিশন চ্যানেলে স্ক্রল আকারে প্রচারের জন্য 
সকল ইলেকট্রনিক মিডিয়া


ঢাকা, ২৫ আশ্বিন (১০ অক্টোবর):

	সরকারি-বেসরকারি টিভি চ্যানেলসহ অন্যান্য ইলেকট্রনিক মিডিয়ায় নিম্নোক্ত বার্তাটি স্ক্রল আকারে প্রচারের জন্য অনুরোধ করা হলো :	 
মূলবার্তা:
“শারদীয় দুর্গাপূজা উদ্‌যাপনকালীন আইনশৃঙ্খলা পরিস্থিতির কোনোরূপ বিঘ্ন ঘটলে নিয়ন্ত্রণ কক্ষের মোবাইল নম্বর ০১৭৬৬৮৪৩৮০৯ -এ জানানোর জন্য অনুরোধ করা যাচ্ছে- ধর্ম বিষয়ক মন্ত্রণালয়”।
#

সিদ্দীক/ফাতেমা/আলী/মানসুরা/২০২৪/১৪৪৫ ঘণ্টা


তথ্যবিবরণী                                                                                                         নম্বর: ১২৩১
শারদীয় দুর্গাপূজা উপলক্ষ্যে নিয়ন্ত্রণ কক্ষ চালু করেছে ধর্ম মন্ত্রণালয়

ঢাকা, ২৫ আশ্বিন (১০ অক্টোবর):
শারদীয় দুর্গাপূজা-২০২৪ উপলক্ষ্যে নিয়ন্ত্রণ কক্ষ চালু করেছে ধর্ম বিষয়ক মন্ত্রণালয়। আজ ১০ অক্টোবর থেকে শুরু হয়েছে নিয়ন্ত্রণ কক্ষের কার্যক্রম এবং তা ১৪ অক্টোবর ২০২৪ পর্যন্ত চলমান থাকবে।
শারদীয় দুর্গাপূজা উদ্‌যাপনকালীন সার্বিক আইনশৃঙ্খলা পরিস্থিতি কোনোরূপ বিঘ্ন ঘটলে  নিয়ন্ত্রণ কক্ষের মোবাইল নম্বর ০১৭৬৬৮৪৩৮০৯ -এ অবহিত করা যাবে। এছাড়া, বাংলাদেশ সচিবালয়ের ৬ নম্বর ভবনে ১৪ তলায় ১৪২৪ নম্বর কক্ষেও সরাসরি তথ্য প্রদান করা যাবে। ধর্ম বিষয়ক মন্ত্রণালয়ের একজন সিনিয়র সহকারী সচিব এ নিয়ন্ত্রণ কক্ষের দায়িত্বে নিয়োজিত থাকবেন।
গতকাল ধর্ম বিষয়ক মন্ত্রণালয়ের প্রশাসন-২ শাখা হতে এ সংক্রান্ত পত্র জারি করা হয়েছে।

তথ্যবিবরণী                                                                                                         নম্বর: ১২৩০ 
রাজধানীর কাঁচাবাজারে বাণিজ্য মন্ত্রণালয়ের তদারকি টিমের অভিযান

ঢাকা, ২৫ আশ্বিন (১০ অক্টোবর):
নিত্যপ্রয়োজনীয় পণ্যের মূল্য স্থিতিশীল রাখা ও বাজার পরিস্থিতি নিয়ন্ত্রণে বাণিজ্য মন্ত্রণালয়ের দু’টি টিম রাজধানীতে বাজার তদারকি করে। এসময় তদারকি টিম এক ব্যবসায়ীকে সাত হাজার টাকা জরিমানা করে। 
বাণিজ্য মন্ত্রণালয়ের উপসচিব সুলতানা আক্তারের নেতৃত্বে আজ রাজধানীর বনানী কাঁচাবাজারে বাণিজ্য মন্ত্রণালয়ের একটি টিম বাজার তদারকি কার্যক্রম পরিচালনা করে। এসময় নিত্যপ্রয়োজনীয় পণ্যের মধ্যে চাল, ডাল, ডিম, আটা, কাঁচা মরিচ, সবজি, মাছ ও মুরগীর বাজারে তদারকি করা হয়। টিমের সদস্যগণ মূল্য তালিকা টাঙানোসহ পণ্য ক্রয়-বিক্রয়ের রসিদ খতিয়ে দেখেন। মূল্য তালিকা সঠিকভাবে না টাঙানোয় তদারকি টিম বিভিন্ন প্রতিষ্ঠানকে সতর্ক করার পাশাপাশি দিকনির্দেশনা দেয়। 
অন্যদিকে বাণিজ্য মন্ত্রণালয়ের উপসচিব মোহাম্মদ জাকির হোসেনের নেতৃত্বে রাজধানীর হাজারীবাগ ট্যানারী মোড়ের কাঁচাবাজারে নিত্যপ্রয়োজনীয় পণ্যের ক্রয়মূল্য যাচাই করা হয় এবং পণ্যের হালনাগাদকৃত মূল্য তালিকা টাঙানোর বিষয়ে তাগিদ দেয়া হয়। অভিযানে একটি দোকানে মূল্য তালিকা না থাকায় এবং মেয়াদ উত্তীর্ণ পণ্য রাখায় দোকানদারকে সাত হাজার টাকা জরিমানা করা হয়। অভিযানে বাণিজ্য মন্ত্রণালয়ের আওতাধীন বিভিন্ন বিভাগের কর্মকর্তাগণ উপস্থিত ছিলেন। 
উল্লেখ্য, গত কয়েক দিনের তুলনায় ডিম, পেঁয়াজ ও আলুর দাম কিছুটা কমেছে। 

তথ্যবিবরণী                                                                                                        নম্বর: ১২২৯ 

রাঙ্গামাটি সংঘারাম বৌদ্ধবিহার পরিদর্শন
অন্তর্বর্তীকালীন সরকারের প্রধান উদ্দেশ্য হলো বৈষম্যহীন ও সৌহার্দের বন্ধন গড়ে তোলা
                                                                --পার্বত্য চট্টগ্রাম বিষয়ক উপদেষ্টা
রাঙ্গামাটি, ২৫ আশ্বিন (১০ অক্টোবর):
পার্বত্য চট্টগ্রাম বিষয়ক উপদেষ্টা সুপ্রদীপ চাকমা বলেছেন, অন্তর্বর্তীকালীন সরকারের প্রধান লক্ষ্য ও উদ্দেশ্য হলো বৈষম্যহীন শান্তিপূর্ণ পরিবেশ এবং মানুষের মধ্যে সাম্য ও সৌহার্দের বন্ধন গড়ে তোলা। তিনি সরকারের এ মহৎ উদ্দেশ্য সফল করার জন্য সকলের সহযোগিতা কামনা করেন।
উপদেষ্টা আজ রাঙ্গামাটি জেলা সদরে সংঘারাম বৌদ্ধবিহার পরিদর্শনকালে এসব কথা বলেন। তিনি সেখানে অষ্ট-পরিষ্কার ও সংঘদান করেন এবং বিশ্বের সকল মানুষের জন্য মঙ্গল ও শান্তি কামনা করেন। 
পরে তিনি সেখানে নবনির্মিত সংঘারাম পালি কলেজের নির্মাণকাজ পরিদর্শন করেন। 
পার্বত্য চট্টগ্রাম বিষয়ক মন্ত্রণালয়ের যুগ্মসচিব কঙ্কন চাকমা, রাঙ্গামাটি জেলার পুলিশ সুপার 
ড. এস এম ফরহাদ হোসেন, এডিশনাল এসপি শাহনেওয়াজ রাজু, এসিও লে. কর্নেল আল মামুন, পার্বত্য চট্টগ্রাম ভিক্ষু সংঘের সভাপতি শ্রদ্ধালংকার মহাথের, উপদেষ্টার সহকারী একান্ত সচিব শুভাশীষ চাকমা, ইউএনডিপির কর্মকর্তা এ এ মং ও প্রতুল দেওয়ান চাকমাসহ সংঘারাম  সেবা সংঘের নেতৃবৃন্দ এসময় উপস্থিত ছিলেন।

